Tema: Oplossings

Onderwerp: ‘n Oplossing beteken niks, tensy dit  daadwerklik toegepas word nie

______________________________________________
Ek het nie ‘n oplossing nie, maar ek bewonder die probleem.

Geagte voorsitter, dames, here en maats,
Klink hierdie stelling vir u lagwekkend? Dit sou vir my ook baie snaaks gewees het, as dit nie was vir die hartseer feit dat hierdie stelling juis die meeste van ons se ingesteldheid opsom nie.

Dis so maklik om ‘n passiewe slagoffer te wees; om ‘n probleem water te gee, te kyk hoe dit groei en ‘n “selfbejammering” blom. Selfrespek dra die baie soeter vrug van sukses en geluk, maar is heelwat moeiliker om te kweek. 

Albert Einstein het gesê dat oplossings nie gevind kan word deur dieselfde denkwyses en optredes wat die probleme geskep het nie. Dit klink so logies, tog bly dit vir baie mense net so ‘n onverstaanbare teorie soos E=mc2 te wees.

En moenie dink dis bloot… “relatief” nie!  

As een soort optrede probleme skep, moet ek mos juis anders optree om hierdie probleme te vermy of op te los. Byvoorbeeld: As my skoolpunte nie goed is nie, is dit gewoonlik omdat ek nie huiswerk doen en leer nie. My punte gaan dus nie verbeter tensy ek begin huiswerk doen en leer nie. 
Dink u suksesvolle en gelukkige mense het minder probleme as ander? Natuurlik nie! Hulle leef egter die oorbekende credo dat dit nie is wat met jou gebeur wat jou menswees vorm nie, maar hoe jy dit hanteer. Ons behandel tans die geskiedenis van Josef in Bybelkunde en dit het my weereens laat besef dat as ‘n man wat sy loopbaan in ‘n vreemde land as slaaf begin het, opperheerser van daardie land kon word, beproewing nie iets is om oor te kla nie, maar eerder ‘n geleentheid om my staal te toets. As ek aktief aan ‘n oplossing werk, kan dit dalk verbasende sukses bring.
Verskonings dien ook geen doel nie. Ons is miskien nie almal ryk, mooi en slim gebore nie, maar dit beteken mos nie dat ons daarom tot ‘n tweedeklas bestaan verdoem is nie! Wat mens is, is genade, wat jy het, is geleen, maar wat jy daarmee maak is waarvoor jy beloon sal word.

Bill Gates is dalk bietjie optimisties in sy aanname dat die uitwys van probleme mét die oplossings daarvoor, mense tot optrede sal aanspoor. Hy is egter nie sonder rede die rykste man op aarde nie en soos u kan sien stem sy ingesteldheid baie ooreen met dié van Albert Einstein, wat as een van die slimste mense ooit beskou word. 
Ek dink nie dis blote toeval nie…

Soveel van ons staar ons blind teen probleme, al is die oplossings voor die hand liggend. Is ons te lui, of onseker, om daadwerklik op te tree? Is dit makliker om te kla as om iets aan die situasie te doen? As dit die geval is, sal ons eenvoudig voortgaan om met probleme saam te leef. 

Richard Nixon het ook gesê dat oplossings nie die antwoord is nie. Dit mag net so snaaks soos my eerste stelling klink, maar ek stem met hom saam en wil hierdie stelling verder verduidelik deur te sê dat oplossings nie die antwoord is nie, maar dat daadwerklike toepassing van oplossings wel die antwoord vir menige probleem kan wees. 
Dit is die verskil tussen wat ons doen en waartoe ons regtig in staat is. 

Ek dank u.

